
BYBELSTUDIE DOOD EN HIERNAMAALS LES 12. 

 

Tema: Engele en Slot. 

 

Opsomming Les 11: 

 Die Vaderhuis en sy baie wonings van Johannes 14:1-4, wys baie duidelik op die 

nuwe hemel en aarde wat voltooi sal wees na Jesus Christus se wederkoms. 

 Die nuwe aarde is hierdie aarde – nuutgemaak. Die Griekse woord vir nuutmaak 

beteken nie splinternuut nie. Dit beteken net ’n herskepping. So gaan die aarde 

waarop ons woon net gereinig word van alle sonde en gevolge van die sonde. Dit 

sal die aarde en skepping en natuur wees soos God dit oorspronklik bedoel het. 

 Al God se werke, alles wat Hy is en doen, sal op die nuwe aarde tot openbaring 

kom. Daarmee saam sal die kennis en gawes van al die gelowiges deel wees van 

hulle lewe op die nuwe aarde. 

 Die hoogtepunt sal wees om Christus van aangesig tot aangesig te sien. 

 Nooit sal ons God die Vader en die Heilige Gees van aangesig tot aangesig sien 

nie. Die grens tussen Skepper en skepsel sal nie uitgewis word nie. 

 

 

Bybelstudie Dood en Hiernamaals Les 12.  Engele en Slot. 

Tyd, vanaf Jesus se geboorte tot en met die wederkoms, word in die Nuwe Testament 

aangedui met uitdrukkings soos laaste dae, die einde en laaste uur  - aion outo’s 

[1Kor.10:11; Heb.1:1; 9:26; 1 Joh.2:18]. Vanaf die wederkoms en daarna, word ’n 

ander uitdrukking gebruik naamlik aion mello. Dit word vertaal met tyd, eeue en eeue 

wat kom [Matt.19:28; Mark.10:30; Luk.18:30; 1 Kor.15:23; Heb. 2:5 1953 vertaling]. 

1. LEES: 1 Korintiërs 15:52; Lukas 14:14; 2 Korintiërs 4:14; Openbaring 20:11-13; 

daarna 14:7. Alles 1953 vertaling. 

Hoe lank gaan die wederkoms, opstanding, oordeel en vernuwing van die 

nuwe aarde duur? 

 

 

 

 

 

 

 

 

 

 

2. LEES: Hebreërs 1:14. Dan Hebreërs 1:6; Jesaja 6:2-3; Psalm 103:20; Matteus 

16:27; 24:31; 25:31; 2 Tessalonisense 1:7 [vgl. 1953 vertaling]. 

Wie is die engele en wat doen hulle alles? 

3. LEES: Lukas 16:19-24; Vers 22; Psalm 91:11; 34:8. 

3.1. Vers 20:  

Wat is besonder van hierdie gelykenis teenoor enige van die ander 

gelykenisse? 

 

 

 

 

 

 

 

3.2. Vers 22 en ander: 

Wat is die engele se diens teenoor ons as gelowiges? 

 

 

 

 

 

 

 

 

 

4. LEES: 1 Korintiërs 15:44; Matteus 22:30; Filippense 3:21. 

Paulus praat hier van ’n natuurlike liggaam en ’n geestelike liggaam. Wat bedoel 

hy met ’n geestelike liggaam wat opgewek word? Gaan ons nog eet of trou op 

die nuwe aarde? 

5. LEES: Openbaring 21:4,27; 22:3,5. 

Wat sal nie in die hemel en op die op die nuwe aarde gevind word nie? 

 

 

 

 

 

 

 

 

 

6. Beskryf in u eie woorde ’n opsomming: Wat sal die saligheid van die nuwe 

aarde alles insluit? 

 

 

 

 

 

 

 

 

 

7. LEES: Romeine 11:36; 1 Korintiërs 10:31. 

Waarna moet ons die meeste uitsien wanneer ons dink aan die hemel of aan 

die nuwe aarde? 

 

 

 

 

 

 

 

 

 

 

 

 

 

 

ANTWOORD. 

1. Nêrens in die Nuwe Testament word hierdie reeks gebeure as ’n lang proses  

voorgestel nie. Paulus se byvoorbeeld in 1 Korintiërs 15:52 dat die opstanding in 

’n oomblik gaan gebeur. Die res van die Skrifgedeeltes laat ons verstaan dat 

opstanding en eindoordeel een aksie gaan wees. Volgens Openbaring 14:7 kan dit 

selfs net enkele ure duur. Daarom is dit duidelik dat wederkoms tot en met die 

nuutmaak van hemel en aarde, nie ’n tydperk van weke of maande is nie. Dit is 

eerder ’n kort afgebakende tydperk. 

2. Die engele is dienende geeste wat uitgestuur word vir diens na God se kinders 

[Heb.1:14]. 

Hulle is op God gerig. Hulle aanbid en verheerlik Hom [Heb.1:6; Jes.6:2-3]. Hulle 

voer God se wil en opdragte uit [Psalm 103:20]. 

Hulle is gerig op Jesus Christus. So was hulle teenwoordig by sy geboorte en 

opstanding en hemelvaart – en sal ook teenwoordig wees met Sy wederkoms 

[Matt.16:27; 24:31; 25:31; 2 Tess.1:7]. 

3.    

3.1. Hier tref ons ’n verskynsel aan wat nie by enige ander gelykenis aangetref 

word nie en dit is: Een van die hoofkarakters het ’n naam – Lasarus. Hiermee 

verduidelik die Here dat dit meer as ’n gelykenis is. Wat hier verduidelik word, 

is werklikheid. 

3.2. Die woord engel beteken boodskapper. Hulle is God se boodskappers en word 

alleen deur Hom gestuur. Om wat te doen? Om ons te bewaar [Ps.91:11]. So 

staan ons hele lewe onder engelebeskerming [vgl. Ps.34:8]. Natuurlik beteken 

dit nie dat daar niks met ons kan gebeur nie. Wat wel waar is, is dat onder 

beskerming van die engele, niks met ons sal gebeur buite God se wil nie. En 

ons sterfbed? Omring deur engele word my siel gedra na die hemel van God. 

Nooit is ek alleen nie. 

4. Soos vroeër in die Bybelstudie aangetoon, is daar tussen liggaam wat leef en 

liggaam wat opstaan, duidelike ooreenkoms. Tog leer Paulus ons in vers 44 dat 

daar ook verskil gaan wees. Waar dit ’n natuurlike liggaam is wat sterf, is dit ’n 

geestelike liggaam wat opstaan. Geestelik beteken nie gees as onsigbaar of spook 

nie. Die woord wat Paulus gebruik beteken dat ons liggaam nou van sonde bevry 

is. Dit sal nie meer deur die wette van die natuur gebind wees nie. Ons is nie meer 

onderworpe aan aftakeling van ouderdom, pyn, trane, dood ens nie. So sal die 

geestelike liggaam geen voedsel meer nodig hê nie, geen huwelik meer aangaan 

en geen voortplanting meer ken nie [Matt.22:30]. So trek Paulus ’n parallel tussen 

die mens en Christus as hy sê dat dit Hy is wat ons vernederende liggaam van 

gedaante sal verander, om gelykvormig te word aan Sy verheerlikte liggaam 

[Fil.3:21]. 

5. Die rykdom van ons ewige saligheid word in die Bybel ook op negatiewe wyse vir 

ons geteken. So noem dit dat daardie volgende nie sal wees nie: 

 Geen trane of dood of droefheid of geween of moeite nie. 

 Geen vervloeking of leuens nie. 

 Nag sal daar nie meer wees nie. Die Here God sal lig wees [Heerlikheid van 

God 

 

 

 

6. Al die geestelike seëninge in die hemel sluit vir ons die volgende in: volle 

saligheid, gelykvormigheid aan Jesus Christus, ewige gemeenskap met God asook 

diens aan God. Daarmee saam het ons volmaakte diens aan mekaar as heiliges. 

Alle onkunde, onbekendheid en vreemdheid tussen ons as heiliges sal daar nie 

meer wees nie. Die onderskeid tussen dag en nag sal ophou, ook tussen Sondag en 

weeksdae. Die tyd het nou deurgedring na die ewigheid en die ruimte is nou vol 

van God se teenwoordigheid. Alles strek tot God se verheerliking. Elke nuwe 

mens is besig met sy eie nuwe roeping en opdrag [werk] waaraan God al die eer 

gegee word. 

7. In die eerste plek moet ons die meeste uitsien na die afwesigheid van sonde – nog 

voor die afwesigheid van pyn of kommer of siekte. 

Die tweede en belangrikste saak waarna ons moet uitsien, is die heerlike 

ontmoeting met Jesus Christus en in Hom die verheerliking van God die Vader en 

Heilige Gees. 

 

 

 

************************* 


